
MAHSULOT BOZORI REGULYATORI TIZIMINI QOʻLLASHNING 

Annotatsiya 

Ushbu maqolada milliy iqtisodiyot raqobatbardoshligini baholashda mahsulot 

bozori regulyatori (PMR-Product Market Regulation) tizimini qoʻllash bilan bogʻliq 

ilmiy, nazariy va uslubiy jihatlar yoritib berilgan. Mamlakatimizda 

raqobatbardoshlikni oshirish boʻyicha takliflar berilgan. 

Kalit soʻzlar: raqobat, raqobatbardoshlik, mahsulot bozori regulyatori (PMR), 

OECD (Iqtisodiy hamkorlik va taraqqiyot tashkiloti), PMR koʻrsatkichlar tizimi, 

hukumat aralashuvi, tadbirkorlik uchun toʻsiqlar, tashqi savdo va invеstitsiyalar uchun 

toʻsiqlar, raqobatbardoshlikni oshirish chora-tadbirlari. 

Аннотация 

В данной статье освещены научные, теоретические и методологические 

аспекты применения системы PMR (Product Market Regulation) при оценке 

конкурентоспособности национальной экономики. Представлены предложения 

по повышению конкурентоспособности в Узбекистане. 

Ключевые слова: конкуренция, конкурентоспособность, PMR 

(регулирование товарного рынка), ОЭСР (Организация экономического 

сотрудничества и развития), система показателей PMR, государственное 

вмешательство, барьеры для предпринимательства, барьеры для внешней 

торговли и инвестиций, меры по повышению конкурентоспособности. 

Abstract 

This article explores the scientific, theoretical, and methodological aspects of 

applying the PMR (Product Market Regulation) system in assessing the 

competitiveness of the national economy. It provides proposals for enhancing 

competitiveness in Uzbekistan. 

Keywords: competition, competitiveness, PMR (Product Market Regulation), 

OECD (Organisation for Economic Co-operation and Development), PMR indicator 

system, government intervention, barriers to entrepreneurship, barriers to foreign trade 

and investment, measures to improve competitiveness. 

KIRISH 

Oʻzbekistonda amalga oshirilayotgan iqtisodiy islohotlar xalqimizning erkin va 

farovon, qudratli Yangi Oʻzbekistonni barpo etish boʻyicha xohish-irodasini roʻyobga 

chiqarish, har bir fuqaroga oʻz salohiyatini rivojlantirish uchun keng imkoniyatlar 

yaratish, global ishlab chiqarishning muhim boʻgʻiniga aylangan kuchli iqtisodiyotni 

shakllantirish va barqaror oʻsishni taʼminlashga qaratilgan boʻlib, keyingi yillardagi 

islohotlar Oʻzbekiston Respublikasi Prezidentining 2023-yil 11-sentyabrdagi PF-158-

son Farmoni bilan tasdiqlangan “Oʻzbekiston – 2030” strategiyasi asosida amalga 

oshirilmoqda. “Oʻzbekiston – 2030” strategiyasida “Yangi Oʻzbekiston – 

raqobatbardosh mahsulotlar yurti” gʻoyasi asosida mahsulot ishlab chiqarish va 

aholining isteʼmol ehtiyojlarini taʼminlashga keng eʼtibor qaratilmoqda [1]. 

Oʻzbekiston Respublikasi Prezidentining 2020-yil 6-iyuldagi PF-6019-son 

“Raqobat muhitini yanada rivojlantirish va iqtisodiyotdagi davlat ishtirokini 

qisqartirish boʻyicha qoʻshimcha chora-tadbirlar toʻgʻrisida”gi Farmonida1 ham 

mahsulot bozorini tartibga solish indeksi (Product Market Regulation – PMR) asosida 

iqtisodiyotning barcha tarmoqlarida raqobat muhitini baholashni amalga oshirish 

metodologiyasini ishlab chiqish belgilab berilgan. 

Shuningdek, Oʻzbekiston Respublikasi Prezidentining 2025-yil 19-martdagi PF-

50-son “Kichik va oʻrta biznesning iqtisodiyotdagi oʻrnini oshirish chora-tadbirlari 

toʻgʻrisida”gi Farmoni2 asosida belgilangan Kichik va oʻrta biznesni rivojlantirish 

strategiyasini 2025-yilda amalga oshirish boʻyicha chora-tadbirlar dasturi doirasida 

mamlakatimizda mahsulot bozorini tartibga solish (Product Market Regulation, PMR) 

metodologiyasi asosida mahalliy ishlab chiqaruvchilarning raqobatbardoshligini 

baholash, raqobatbardoshlikka toʻsiq boʻladigan omillarni aniqlash, aniqlangan 

toʻsiqlar va nomutanosibliklarni bartaraf etish boʻyicha chora-tadbirlarni amalga 

oshirish belgilandi. 

Yuqoridagi ustuvor yoʻnalishlar va huquqiy asoslar, belgilab berilgan vazifalar 

mazkur mavzuning dolzarbligini belgilab beradi. 

ADABIYOTLAR SHARHI 

Keyingi yillarda raqobat nazariyasi bilan jahonning koʻpgina taniqli olimlari 

shugʻullanib kelmoqda, ularning ichida amerikalik iqtisodchi Maykl Portерning 

raqobat nazariyasiga qoʻshgan hissasi eng beqiyosdir va u bu sohada eng yirik olim 

sanaladi. M. Portеr tomonidan raqobat darajasini aniqlash sohasida taklif qilingan 

instrumentlardan biri – bu 1979-yilda u tomonidan ilgari surilgan besh kuch modelidir. 

M. Portеrning fikricha, raqobat darajasiga nafaqat bevosita raqobatchilarning xatti-

harakatlari, balki tashqi muhit ham taʼsir koʻrsatadi [2]. 

Maykl Portеrning raqobat nazariyasida ilgari surilgan gʻoyalar sanoat tarmoqlari 

uchun raqobat muhitini tahlil etishda va samarali raqobatbardosh muhitni 

shakllantirishda muhim ahamiyat kasb etadi hamda mahsulot va xizmatlar bozorida 

monopoliyani bosqichma-bosqich kamaytirish, prinsipial jihatdan yangi mahsulot va 

texnologiya turlarini oʻzlashtirish, shu asosda ichki va tashqi bozorda milliy 

tovarlarning raqobatbardoshligini taʼminlash ham mazkur yoʻnalishning eng muhim va 

ustuvor vazifalaridandir [3]. 

Yu. B. Rubin korxonalar raqobatbardoshligi nazariyasiga “biznesning 

tizimlashgan birligi” sifatida qaraydi. U biznesda raqobat omili, tabiati va ustunligining 

 
1  Oʻzbekiston Respublikasi Prezidentining 2020-yil 6-iyuldagi PF-6019-son “Raqobat muhitini yanada rivojlantirish va 

iqtisodiyotdagi davlat ishtirokini qisqartirish boʻyicha qoʻshimcha chora-tadbirlar toʻgʻrisida”gi Farmonida 

https://lex.uz/uz/docs/-4887654  
2 Oʻzbekiston Respublikasi Prezidentining 2025-yil 19-martdagi PF-50-son “Kichik va oʻrta biznesning iqtisodiyotdagi 

oʻrnini oshirish chora-tadbirlari toʻgʻrisida”gi Farmoni https://lex.uz/uz/docs/-7444738  

https://lex.uz/uz/docs/-4887654
https://lex.uz/uz/docs/-7444738

nazariy asoslarini ishlab chiqdi. Uning fikricha, “raqobat – biznesni boshqarishning 

asosiy kuchi sifatida maydonga chiqadi” hamda “tabiiy biologik jarayon kabi doimiy 

rivojlanish harakatida boʻladi”, deb izohlaydi. Uning nazariy qarashlarida bozor 

munosabatlarining rivojlanib borishini taʼminlovchi vosita raqobat ekanligi oʻz 

tasdigʻini topgan [4]. 

Nazariy jihatdan Adam Smit “raqobat – butun jamiyatga naf keltiruvchi faoliyat” 

ekanligini [5], Fransua Kene esa “tabiiy tartib” konsepsiyasini [6] ilgari surib, oʻz 

davrida paydo boʻlayotgan va mustahkamlanayotgan kapitalizm konsepsiyasini 

maʼqullab, bunday sharoitda uning rivojlanishi “erkin raqobat”ga asoslanishini, bunda 

bozor narxlarining stixiyali oʻzgarishi, davlatning esa bu jarayonga aralashuvining 

inkor etilishini qoʻllab-quvvatladi. 

L. N. Chaynikovaning fikricha, “korxona raqobatbardoshligini boshqarish bir 

qator boshqaruv qarorlarini shakllantirishga yoʻnaltirilgan faoliyat boʻlib, u oʻz 

navbatida oldiga qoʻyilgan maqsadlarga mos holda liderlikka erishish uchun turli xil 

tashqi taʼsirlarga bardosh bera olishga yoʻnaltirilishi kerak” [7]. 

Raqobat va raqobatbardoshlikni tavsiflashning bayon qilingan yondashuvlari 

koʻrib chiqilar ekan, bu borada respublikamiz iqtisodchi olimlari tomonidan berilgan 

bir qator fikrlarga toʻxtalib oʻtish maqsadga muvofiq. 

M. Boltabayevning tadqiqotlarida “raqobatbardoshlik – muayyan bozor sharoitida 

oʻxshash tovarlarga nisbatan raqobatga bardosh bera olish qobiliyati” ekanligi [8] 

eʼtirof etilsa, Sh. Nazarov “raqobatdoshlik rivojlanish darajasi boʻlib, unga koʻra 

mintaqa oʻz tabiiy-iqtisodiy salohiyati, raqobat ustunliklari va institutsional 

imkoniyatlaridan samarali foydalanishi hisobiga aholi turmush darajasi va sifatining 

barqaror oʻsib borishini taʼminlaydi” [9], degan mulohazani ilgari surgan. 

Sh. Shodmonovning fikricha, “raqobatbardoshlik” tushunchasi iqtisodiy 

fanlarning asosiy kategoriyasi hisoblanadi. Raqobatbardoshlik bozordagi oʻziga 

oʻxshash tovarlarga nisbatan tovarning qiymati, isteʼmol qiymati va boshqa bir qator 

omillarga koʻra aniqlanadi va u nisbiy tushuncha sifatida turli bozorlarda turlicha 

ifodalanadi. Raqobatbardoshlik ishlab chiqaruvchilar uchun bozorda oʻz oʻrnini 

egallash, tovarlarining sotish ulushini koʻpaytirish va doimiy harakatda boʻlishini 

ifodalovchi iqtisodiy dastakdir [10]. 

M. Yaxshiyevaning taʼkidlashicha, “raqobatbardoshlik bozorda taklif etilayotgan 

mahsulotlarning sifat koʻrsatkichlarini aks ettiradi. Mahsulotning isteʼmol va qiymat 

koʻrsatkichlari yigʻindisi unga tijorat muvaffaqiyatini taʼminlagan taqdirdagina u 

raqobatbardosh hisoblanadi. Raqobatbardosh mahsulot – oʻzining sifat va ijtimoiy-

iqtisodiy belgilari bilan xuddi shunday boshqa mahsulotdan manfaatli tarzda ajralib 

turuvchi tovardir” [11]. 

I. Toshpulatovning fikriga koʻra, “raqobatbardoshlikni boshqarish strategik 

yondashuvga asoslangan holda boshqaruv mexanizmi orqali tartibga solinishi kerak. 

Tashkiliy va iqtisodiy boshqaruv mexanizmi raqobatbardoshlikni boshqarish uchun 

qoʻllaniladigan, korxona erishishi zarur boʻlgan yakuniy natijalarni taʼminlovchi 

tizimdir” [12]. 

Mahsulot bozori regulyatori (PMR-Product Market Regulation) boʻyicha ham bir 

qancha olimlar oʻz qarashlarini bildirganlar. Jumladan, PMR (Product Market 

Regulation) – iqtisodiyot tarmoqlariga firmalarning kirishi va raqobatiga toʻsqinlik 

qiluvchi omillarni belgilab beruvchi oʻlchov hisoblanadi. PMR mahsulot bozorini 

tartibga solish koʻrsatkichlarini ifodalaydi [13]. 

PMR koʻrsatkichlari birinchi marta 1998-yilda OECD (Iqtisodiy hamkorlik va 

taraqqiyot tashkiloti) tomonidan nashr etilgan va har besh yilda yangilanadi. 

PMR koʻrsatkichlari asosan iqtisodiy tadqiqotlarda qoʻllaniladi va u iqtisodiy 

islohotlarning ustuvor yoʻnalishlarini aniqlashga yordam beradi [14]. 

PMR koʻrsatkichlarining maqsadi mahsulot bozorini tartibga solishda raqobatga 

toʻsqinlik qilayotgan va bozorda firmalarning kirishi hamda kengayishi uchun keraksiz 

toʻsiqlarni keltirib chiqarishi mumkin boʻlgan oʻziga xos jihatlarini aniqlash va bu 

orqali mahsuldorlik hamda iqtisodiy oʻsishga taʼsir qilish hisoblanadi [15]. 

Xalqaro taqqoslashlarni amalga oshirish mamlakatlar hukumatiga bozor 

qoidalarini loyihalashda boshqa mamlakatlarning tajribalaridan foydalanishga imkon 

beradi. Bu borada OECD tovarlar va xizmatlar bozorlarida raqobatni tartibga solishni 

osonlashtirishga qaratilgan tadqiqotlar olib boradi [16]. 

Umuman olganda, raqobatni kuchaytiradigan islohotlar aholi jon boshiga YaIMga 

turli kanallar, jumladan samaradorlikni oshirish orqali ijobiy taʼsir koʻrsatishi 

aniqlangan. Xususan, bozorga kirish xarajatlarining pastligi kapitalning kamroq ishlab 

chiqaruvchi korxonalar va sohalarga oʻtishini ragʻbatlantirish orqali resurslarni 

taqsimlashni yaxshilaydi [17]. 

METODOLOGIYA 

Soʻnggi nazariy va empirik tadqiqotlar texnologik diffuziyaning nisbatan kam 

ishlab chiqaruvchi iqtisodiyotlarda ishlash oʻsishining harakatlantiruvchi kuchi 

sifatidagi rolini taʼkidlaydi, bu tovarlar va xizmatlar bozorlarini tartibga solish hamda 

raqobatning yangi texnologiyalar va ishlab chiqarish usullarining koʻp ishlab 

chiqaruvchidan kam ishlab chiqaruvchi iqtisodiyotga qanchalik oʻtishiga taʼsir 

qilishiga imkon beradi. 

PMR koʻrsatkichlari 0 dan 6 gacha boʻlgan raqamli ballar shaklida boʻladi, bu 

yerda 0 mamlakat iqtisodiyotini tartibga solish xalqaro talablarga eng yaxshi 

amaliyotga yaqin ekanligini, 6 esa juda uzoq ekanligini anglatadi. Ushbu ballar 

biznesga ruxsat berish va davlat xaridlaridan tortib davlat korxonalarini boshqarish, 

narxlarni nazorat qilish, yangi va mavjud qoidalarni baholash hamda tashqi savdoga 

qadar bir qator iqtisodiy va siyosiy sohalarni qamrab olgan 1000 dan ortiq savollarga 

berilgan javoblarni oʻzida ifodalaydi. 

PMR koʻrsatkichlar tizimi raqobatga taʼsir koʻrsatadigan koʻplab rasmiy qoidalar 

va normalarni birlashtiradi. Ushbu tartibga solish maʼlumotlari umumiy tartibga solish 

amaliyotining muhim jihatlariga, muayyan sohalarni, xususan, tarmoqli biznesni 

tartibga solish siyosatining bir qator xususiyatlariga taalluqlidir. Ushbu maʼlumotlarga 

asoslanib, PMR indikatorlari tizimining asosini tashkil etuvchi 28 ta quyi darajadagi 

koʻrsatkichlar hisoblab chiqilgan. 

Ushbu quyi darajadagi koʻrsatkichlar ketma-ket uchta tartibga solish sohasiga 

birlashtirilgan: 

1. davlat nazorati; 

2. tadbirkorlik uchun toʻsiqlar; 

3. tashqi savdo va investitsiyalar uchun toʻsiqlar. 

Koʻrsatkichlar hisoblab chiqilgan dastlabki maʼlumotlar asosan shu 

mamlakatlarning oʻzlari tomonidan taqdim etiladi (kerakli shakllarni tegishli 

vazirliklar va idoralar bilan toʻldirish orqali) va maʼlumotlarning ozgina qismi 

qoʻshimcha manbalarga asoslanadi. Ikkinchidan, PMR koʻrsatkichlarining qiymati va 

siyosatning oʻziga xos jihatlari oʻrtasida bogʻliqlik oʻrnatilishi mumkin boʻlgan yuqori 

prinsipni amalga oshiradi. Ushbu tizimning afzalligi shundaki, yuqori darajadagi 

koʻrsatkichlarning qiymati kamroq yigʻilgan koʻrsatkichlarning qiymatlariga va oxir-

oqibat tartibga solish bazasidagi oʻziga xos boshlangʻich nuqtalarga bogʻliqlik 

darajasining oshishi bilan kuzatilishi mumkin. Bu siyosat zaifligi mavjud boʻlgan 

sohalarni ochib beradigan, ammo ularni maʼlum standartlar bilan bogʻlashga qodir 

boʻlmagan soʻrovga asoslangan koʻrsatkich tizimlari uchun mavjud emas. 

TAHLIL VA NATIJALAR 

OECD tomonidan PMR koʻrsatkichlari tahlili asosida tovarlar va xizmatlar 

bozorida raqobatni tartibga solish korxonalarni yanada innovatsion va samarali faoliyat 

yuritishga undashi, shu bilan samaradorlikni oshirishi hamda investitsiyalar va 

bandlikning oʻsishiga yordam berishi mumkinligini aniqlagan tadqiqot oʻtkazildi. 

Mamlakatimizda PMR koʻrsatkichlarini hisoblash birinchi marta 2008-yilda 

amalga oshirilgan. PMR tartibga soluvchi muhit rivojlanishga qanchalik hissa 

qoʻshishini yoki bozorlardagi raqobatning rivojlanishiga toʻsqinlik qilishini 

baholashga, texnologiya va bozor sharoitida raqobat mavjud boʻlishiga imkon beradi. 

Ushbu koʻrsatkichlar soʻnggi oʻn yil ichida OECD mamlakatlari va boshqa bir qator 

mamlakatlarning tartibga solish sharoitlarini taqqoslash uchun keng qoʻllanilgan 

hamda mamlakatlarni iqtisodiy natijalarni yaxshilaydigan tarkibiy islohotlarni amalga 

oshirishga undashda foydali boʻlgan. 

PMR koʻrsatkichlari vujudga kelayotgan muammolar va yangi paydo boʻlayotgan 

talablarni inobatga olgan holda muntazam ravishda yangilanib boriladi. PMR 

koʻrsatkichlarining soʻnggi yangilanishi 2024-yil iyul oyida eʼlon qilingan va bu 

asosida 2023–2024- moliyaviy yilida koʻrsatkichlar tahlil qilingan. 

PMR koʻrsatkichlari tizimining tarkibi quyidagicha: 

1. Davlat nazorati, tovar va xizmatlar bozorlarini tartibga solish (0,33) 

2. Tadbirkorlik uchun toʻsiqlar (0,33) 

3. Tashqi savdo va investitsiyalar uchun toʻsiqlar (0,33) 

4. Davlat mulkining ulushi (0,50) 

5. Tijorat faoliyati bilan shugʻullanish (0,50) 

6. Tartibga solish va maʼmuriy muhitning shaffofligi (0,33) 

7. Yangi korxonalar uchun maʼmuriy yigʻimlar (0,33) 

8. Raqobat toʻsiqlari (0,33) 

9. Tashqi savdo va investitsiyalar uchun maʼlum toʻsiqlar (0,50) 

10. Boshqa toʻsiqlar (0,50) 

11. Narxlarni nazorat qilish (0,50) 

12. Maʼmuriy buyruqni tartibga solish (0,50) 

13. Litsenziyalar va ruxsatnomalar tizimi (0,50) 

14. Axborotni taqdim etish hamda qoidalar va protseduralarni soddalashtirish 

(0,50) 

15. Aksiyadorlik jamiyatlari uchun maʼmuriy yigʻimlar (0,33) 

16. Yakka tartibdagi korxonalar uchun maʼmuriy yigʻimlar (0,33) 

17. Alohida sohalar uchun maʼmuriy yigʻimlar (0,33) 

18. Davlat korxonalari sektori koʻlami (0,33) 

19. Tarmoq korxonalarida davlatning ishtiroki (0,33) 

20. Tijorat korxonalari ustidan toʻgʻridan-toʻgʻri nazorat (0,33) 

21. Huquqiy toʻsiqlar (0,25) 

22. Monopoliyaga qarshi kurash olib borish (0,25) 

23. Tarmoq tizimlaridagi toʻsiqlar (0,25) 

24. Xizmat koʻrsatish sohasidagi kirish toʻsiqlari (0,25) 

25. Chet el investitsiyalari uchun toʻsiqlar (0,33) 

26. Tariflar joriy etilishi (0,33) 

27. Tabaqalashtirilgan tartiblar (0,33) 

28. Tartibga soluvchi toʻsiqlar (1,0) 

Asosiy PMR koʻrsatkichlari Oʻzbekistonda taqqoslash amalga oshirilgan boshqa 

mamlakatlarga qaraganda ancha yuqori, ayniqsa davlat nazorati hamda tashqi savdo va 

investitsiyalar uchun toʻsiqlar juda kam. Bu tartibga solish muhitini yaxshilash va 

iqtisodiy natijalarni yaxshilash nuqtai nazaridan katta foyda olish uchun muhim 

imkoniyatlarni nazarda tutadi. 

Yetarli darajada tartibga solish muhitini yaratish bozor iqtisodiyotining samarali 

ishlashi uchun zarur boʻlgan shartlardan biri hisoblanadi. Biroq, tartibga solish 

davlatning iqtisodiy faoliyatga aralashuvining keng tarqalgan shakli hisoblanadi. 

Soʻnggi oʻn yilliklar davomida mutaxassislar tartibga solish ortiqcha boʻlishi va bozor 

mexanizmlarini buzishi, resurslarni taqsimlash va ishlab chiqarish samaradorligiga 

salbiy taʼsir koʻrsatishi mumkinligidan xavotir olmoqda. Agar tartibga solish 

tizimining biror jihati jamoat manfaatlariga xizmat qilishni toʻxtatsa va buning oʻrniga 

maʼlum guruhlarning manfaatlarini himoya qila boshlasa, bu holat sodir boʻladi. 

Tartibga solish xarajatlari kutilgan foydadan ham oshib ketishi mumkin, bu esa 

“samarasiz davlat aralashuvi” deb nomlanadi. 

Texnologik taraqqiyot, talabning tubdan oʻzgarishi va tartibga solish usullarining 

takomillashtirilishi mavjud tartibga solish tizimining eskirishiga olib kelishi mumkin. 

Soʻnggi oʻn yilliklar davomida tovarlar va xizmatlar bozorlarini tartibga solishdagi 

bunday kamchiliklarni bartaraf etish uchun OECD va bir qator rivojlanayotgan 

mamlakatlar hukumatlari tartibga solish muhitining koʻplab jihatlarini qayta koʻrib 

chiqmoqdalar. Islohotlar jarayoni tovarlar va xizmatlar bozorlarida raqobatga yangi 

turtki berish bilan chambarchas bogʻliq boʻlib qolmoqda. 

Mamlakat uchun PMR koʻrsatkichlarini hisoblash shuni koʻrsatadiki, baʼzi 

sohalarda liberallashtirishga qaramay, tovarlar va xizmatlar bozorlarini tartibga solish 

oʻrtacha darajada cheklangan. Umumiy tartibga solish darajasi OECDga aʼzo boʻlgan 

davlatlarning koʻpchiligiga nisbatan ancha yuqori boʻlib, raqobatni rivojlantirishga 

sezilarli taʼsir koʻrsatadi. 

XULOSA VA TAKLIFLAR 
Yuqoridagilardan xulosa qilgan holda aytish mumkinki, mamlakatimizda keyingi 

yillarda mahsulot bozorini tartibga solish PMR metodologiyasi asosida mahalliy ishlab 

chiqaruvchilarning raqobatbardoshligini baholash, raqobatbardoshlikka toʻsiq 

boʻladigan omillarni aniqlash, aniqlangan toʻsiqlar va nomutanosibliklarni bartaraf 

etish boʻyicha chora-tadbirlar olib borilmoqda. Bu esa milliy iqtisodiyotda 

raqobatbardoshlik darajasining oshishiga hamda biznes muhitining yanada 

yaxshilanishiga olib keladi. 

Oʻzbekistonda raqobat muhitini yanada yaxshilash va mahalliy ishlab 

chiqaruvchilar raqobatbardoshligini oshirish uchun quyidagi chora-tadbirlarni amalga 

oshirish maqsadga muvofiq: 

• mahalliy ishlab chiqaruvchilarning raqobatbardoshligini ilgʻor xorijiy tajriba va 

zamonaviy metodologiyalar asosida baholash hamda natijalari boʻyicha aniqlangan 

toʻsiqlar va nomutanosibliklarni bartaraf etish; 

• mamlakat hududlarining ixtisoslashuvi va raqobat ustunliklari asosida “oʻsish 

nuqtalari”ni aniqlash va ularning salohiyatini toʻliq ishga solish; 

• ichki bozordagi raqobat muhitini nufuzli xalqaro tashkilotlarni jalb qilgan holda 

har ikki yilda bir marta mustaqil baholashdan oʻtkazish, aniqlangan muammo va 

kamchiliklarni bartaraf etish boʻyicha chora-tadbirlar dasturini ishlab chiqish; 

• xalqaro ekspertlarni jalb qilgan holda hududiy raqobatbardoshlik indeksini 

(regional competitiveness index) ishlab chiqish, amaliyotga joriy etish hamda shu 

asosda hududlardagi raqobat muhitini tahlil etish va yaxshilash; 

• mamlakatimizda raqobat muhitini yaxshilash maqsadida “yashil” davlat 

xaridlari ulushini oshirish (energiya tejovchi mahsulotlarni xarid qilish, tovarlarning 

hayotiylik davri mezonlaridan foydalanish); 

• Yevropa va boshqa salohiyatli bozorlarga kirish shartlarini oʻrganib, texnik 

toʻsiqlar (TBT – technical barriers to trade) hamda fitosanitariya standartlari 

yoʻnalishida maxsus markazlarni tashkil etish va boshqalar. 

